
క. వాలికలై విరిదమ్ముల

     యేలికలై భావభవుని యెలదూపులకుం

     బోలిక లై యుత్కలికల

     మూలికలై యబలఁ దాకెఁ మొగి నృపుచూపుల్.87

ఉ. బాలికచూపులున్ ధరణిపాలకు చూపులు నొండొకళ్ళపైఁ

     గీలుకొనంజనంగఁ గనుగ్రేవల నవ్వుచు నిల్చి యిద్దఱ

     న్వాలికవువ్వుఁదూపు లిరువంకలఁ బాఱఁగ నిక్షుచాపముం

     గేల నమర్చి యేయఁదొడఁగెం బ్రసవాస్త్రుఁడు సవ్యసాచియై.

ఆ. కాముఁ డనెడు వేఁటకాఁ డేయుచును రాఁగ

     నువిద [1]చేత మనెడు [2]నోదమునను

     వసుమతీశచిత్తవన్యకరీంద్రంబు

     పడియెఁగాని మగిడి వెడలదయ్యె.

వ. ఇత్తెఱంగున లతాంతశరనికరనిర్భిదేళిమస్వాంతుండై యుండ నందు

     శకుంతలాలికుంతల తనమనంబున.

చ. విరులశరంబునుం జెఱకువిల్లును బూనఁడు గాని వీడుగో

     మరుఁడు మరాళయానలకు; మానవతీవచనంబు పల్లవా

     ధరలకుఁ జెల్ల దింక విదితంబుగ నీతనిఁ జూచిరేని; నా

     తరుణి కితండు గూర్చునది దర్పకు నేలదె యింటిబంటుగన్.

గీ. యక్షనందనురూపంబు హాస్యకరము

     పాకశాసనిరూపంబు బడసివాటు

     విషమబాణునిరూపంబు వినిమయంబు

     ధరణి నారాజచంద్రుసౌందర్యమునకు.

వ. ఇతండు ప్రియుండు గాఁగల భాగ్యవతి కన్య యెవ్వతెయొకో యని

